
արձանագրային որոշման
Հ Ա Յ Ե Ց Ա Կ Ա Ր Գ
«Կամավորական գործունեության և կամավոր աշխատանքի մասին» Հայաստանի Հանրապետության օրենքի 

1. Ներածություն

1. «Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգի (այսուհետ՝ Հայեցակարգ) նպատակը կամավորական գործունեության և կամավոր աշխատանքի ամբողջական օրենսդրական կարգավորման համապատասխան հիմքերի և ուղղությունների մատնանշումն է:

2. Կամավորական գործունեության և կամավոր աշխատանքի հետ կապված հարաբերությունները որոշակիորեն կարգավորված են Հայաստանի Հանրապետության օրենսդրությամբ, սակայն դեռևս առկա են օրենքով կարգավորման ենթակա խնդիրներ, որոնք կարող են խոչընդոտել ոլորտի կայացմանն ու հետագա զարգացմանը:  

3. Կամավորական գործունեության և կամավոր աշխատանքի կազմակերպման ոլորտում առկա խնդիրների լուծման համար Հայեցակարգով նախատեսվում է «Կամավորական գործունեության և կամավոր աշխատանքի մասին» Հայաստանի Հանրապետության օրենքի նախագծի (այսուհետ՝ Օրենքի նախագիծ) մշակում, որով կսահմանվեն կամավորական աշխատանքն անօրինական կամ վարձու աշխատողի աշխատանքից տարանջատելու մեխանիզմները, կապահովվեն կամավորի ինստիտուտի կայացման և զարգացման, կամավոր աշխատանքների խթանման, քաղաքացիական հասարակության կյանքում վերջինիս դերի բարձրացման նախապայմանները:
4. Կամավորական գործունեությունն ու կամավոր աշխատանքը, հանդիսանալով կամավորության վրա հիմնված, անվարձահատույց, սոցիալական ուղղվածությամբ հանրօգուտ գործունեություն, մշտապես եղել և մնում են քաղաքացիական հասարակության ուշադրության ներքո, որոնց հիմքում ընկած են ոչ թե նյութական, այլ սոցիալական և հոգևոր պահանջմունքների բավարարումը: 

5. Կամավորական գործունեության և կամավոր աշխատանքի հետ կապված որոշ հարաբերություններ կարգավորված են «Բարեգործության մասին» Հայաստանի Հանրապետության օրենքով, մասնավորապես` սահմանված են «կամավոր» հասկացությունը, կամավորներ ներգրավելու իրավասություն ունեցող կազմակերպությունների (այսուհետ` Կազմակերպություն) շրջանակը, ինչպես նաև կամավորների աշխատանքի կարգավորման վերաբերյալ որոշ դրույթներ:

6. ՀՀ աշխատանքային օրենսգրքի (այսուհետ՝ Օրենսգիրք) 102-րդ հոդվածի 2-րդ մասի համաձայն՝ կամավոր աշխատանքը և օգնություն ցուցաբերելու նպատակով կատարված աշխատանքը չեն կարող համարվել անօրինական:
7. Կարևորելով կամավորի ինստիտուտի օրենսդրական համապարփակ կարգավորման անհրաժեշտությունը, ինչպես նաև հիմք ընդունելով քաղաքացիական հասարակությունում ներկա զարգացումներն ու մարտահրավերները՝ դեռևս 2006թ., ապա նաև 2010թ. մշակվել և շրջանառության մեջ են դրվել «Կամավոր աշխատանքի մասին» ՀՀ օրենքի նախագծեր:

8. Շահագրգիռ քննարկումների ընթացքում ձևավորվել է այն տեսակետը, որ նման օրենքի անհրաժեշտություն չկա, պայմանավորված այն հանգամանքով, որ կամավոր աշխատանքի հետ կապված իրավահարաբերությունները արդեն իսկ կարգավորված են «Բարեգործության մասին» ՀՀ օրենքի շրջանակներում:

9. Արդյունքում, «Կամավոր աշխատանքի մասին» ՀՀ օրենքի նախագիծը հանվել է շրջանառությունից:

10.  2015թ. նմանատիպ օրենսդրական նախաձեռնությամբ հանդես են եկել նաև ՀՀ Ազգային Ժողովի պատգամավորներ Վահրամ Բաղդասարյանը, Գագիկ Մելիքյանը, Վահրամ Մկրտչյանը, Ռուզաննա Մուրադյանը և Կարինե Պողոսյանը: 

11. Կամավորի ինստիտուտին առնչվող հարցերի որոշակի խումբ կարգավորված է նաև «Հասարակական կազմակերպությունների մասին» Հայաստանի Հանրապետության նոր օրենքով:  

2. Հայեցակարգի նպատակը

12.  Հայեցակարգի նպատակն է Օրենքի նախագծի հիմնադրույթների սահմանումը, կառուցվածքի ներկայացումը, ինչպես նաև վերջինիս մշակման համար համապատասխան իրավական հիմքերի ապահովումը: 

13.  Օրենքի նախագծի մշակումը բխում է Օրենսգրքի 102-րդ հոդվածի 2-րդ մասի պահանջից, համաձայն որի՝ կամավոր և օգնություն ցուցաբերելու նպատակով աշխատանքների կատարման կարգն ու պայմանները սահմանվում են օրենքով:

14.  Հայեցակարգը նպատակ ունի նաև մինչև Օրենքի նախագծի մշակումը` ապահովել օրենքով կարգավորման ենթակա հիմնական դրույթների շուրջ հանրային լայն քննարկումներ:

3. Ոլորտում առկա խնդիրներն ու լուծումները
15.  Հայաստանի Հանրապետությունում առկա են կամավորի ինստիտուտի կայացմանն ու զարգացմանը խոչընդոտող հետևյալ հիմնական խնդիրները`
1) կամավորական աշխատանքը անօրինական կամ վարձու աշխատողի աշխատանքից տարանջատելու ոչ լիարժեք իրավական կարգավորումները,
2) կամավորի և Կազմակերպության միջև փոխհարաբերությունների պայմանագրային կարգավորման բացակայությունը,
3) կամավորի հաշվառման մեխանիզմների բացակայությունը, 

4) կամավորի գործունեության հետ կապված ծախսերի (ճանապարհածախս, օրապահիկ, գիշերակաց, գործուղման վճար, արտահագուստ և այլ) փոխհատուցման մեխանիզմների ամբողջական կարգավորման բացակայությունը,

5) օրենքով սահմանված դեպքերում՝ կամավորի կրած վնասի փոխհատուցման մեխանիզմների բացակայությունը,

6) կամավորի ինստիտուտի գործունեության շրջանակների հստակեցման անհրաժեշտությունը,

7) կամավոր աշխատանք կատարելու ժամկետների ամրագրման անհրաժեշտությունը,

8) կամավոր և օգնություն ցուցաբերելու նպատակով կատարված  աշխատանքները միմյանցից տարանջատելու մեխանիզմների բացակայությունը,

9) կամավոր աշխատանքներում քաղաքացիական հասարակության առավել լայն շրջանակների ներգրավման խթանիչ մեխանիզմների բացակայությունը,

10) կամավոր աշխատանքների կազմակերպման գործընթացներում շահույթ հետապնդող կազմակերպության հնարավոր մասնակցության ամբողջական կարգավորման մեխանիզմների բացակայությունը,

11) կամավորի ինստիտուտի թափանցիկության և հաշվետվողականության ապահովումը,

12) կամավորական գործունեությունից բխող հնարավոր ռիսկերի ապահովագրման մեխանիզմների բացակայությունը, այդ թվում` կամավոր աշխատանքում դժբախտ դեպքերից ապահովագրություն, կամավորի պատասխանատվության ապահովագրություն կամավորի օգնության կարիք ունեցողի նկատմամբ,
13) Կազմակերպության և կամավորի հիմնական իրավունքների և պարտականությունների ամրագրման բացակայությունը, ինչպես միմյանց, այնպես էլ կամավորի օգնության կարիք ունեցողի նկատմամբ,

14) կամավորական աշխատանքներում օտարերկրացիների ներգրավման, ինչպես նաև ՀՀ կամավորներին՝ այլ երկրների կամավոր աշխատանքներում ներգրավման մեխանիզմների ամբողջական կարգավորման բացակայությունը,

15) կամավորի աշխատանքի հետ կապված իրավական, սոցիալական, ինչպես նաև այլ երաշխիքների ապահովումը:

16.  Օրենքի նախագծով անհրաժեշտ է ամբողջական կարգավորել Հայեցակարգի 15-րդ կետով տրված խնդիրները` համապատասխան օրենսդրական լուծումների և մեխանիզմների ամրագրմամբ:

4. Միջազգային փորձ

17.  Կամավորական գործունեությունը, հանդիսանալով ինչպես ազգային, այնպես էլ միջազգային տնտեսության զարգացմանը նպաստող կարևորագույն ռեսուրսներից և քաղաքացիական ակտիվության դրսևորման հիմնարար տարրերից մեկը, հստակ կարգավորված է աշխարհի մի շարք երկրներում (ԱՄՆ, Շվեդիա, Մեծ Բրիտանիա, Ֆրանսիա, Ուկրաինա Գերմանիա, Չե​խիա, Լեհաստան, Հունգարիա, Իսպանիա, Իտալիա, Լատվիա, Լյուքսեմբուրգ, Պորտուգալիա, Ռումինիա և այլն): 

ԱՄՆ. ԱՄՆ-ում բավականին մեծ դեր ու նշանակություն է տրվում կամավորական գործունեությանն ու կամավորական աշխատանքներին: Այդ են վկայում 2014-2015 թթ. տվյալները, համաձայն որի, շուրջ 62,6 մլն մարդ գոնե մեկ անգամ կամավորական աշխատանք է կատարել որևէ կազմակերպության միջոցով կամ համար՝ կամավորական գործունեության ծավալելու համար միջինում իրենց ժամանակից հատկացնելով 52 ժամ: Կամավորական գործունեության ոլորտներից են կրոնական, կրթական կամ երիտասարդական, համայնքային ծառայություններ մատուցող կազմակերպությունների համար կամավորական աշխատանքների իրականացումը: 
Շվեդիա. Շվեդիան հայտնի է խորապես արմատացած կամավորական ավանդույթներով: Կամավորական գործունեությունն իրականացվում է կամավորի և կամավորական կազմակերպության միջև համաձայնության հիման վրա կնքված պայմանագրի հիման վրա: Կամավորական աշխատանքների ոլորտում ծագած իրավական վեճերը կարգավորվում են նախադեպային օրենքի հիման վրա: Չկան կամավորների անհրաժեշտ ծախսերի փոխհատուցումը հարկող կանոնակարգեր:

Մեծ Բրիտանիա. Մեծ Բրիտանիայում չկա ազգային օրենսդրություն, որը հստակ կարգավորում է կամավորների կարգավիճակը, ուստի կամավորական գործունեությամբ զբաղվողների նկատմամբ կիրառվում է ընդհանուր օրենքը: Կազմակերպությունները ընկալվում են որպես ինքնակառավարվող մարմիններ, այդ պատճառով վերջիններս իրավունք ունեն ինքնուրույն կարգավորելու իրենց գործունեությունն ու ներքին գործերը: Կամավորական գործունեության բոլոր պայմանները կախված են ինքնակարգավորվող կազմակերպության կանոններից, ինչպես նաև կամավորի և Կազմակերպության միջև համաձայնությունից: Միաժամանակ, գոյություն ունի կամավորական գործունեության լավ օրինակների համալիր Կոդեքս, որն ընդունում է կամավորության մեծ նշանակությունը և որոշում, թե ինչ քայլեր է պետք ձեռնարկել կամավորական գործունեության իրագործման ժամանակ ի հայտ եկող հնարավոր խոչընդոտների վերացման համար: Այնուհանդերձ, այստեղ դեռև առկա է խնդիր Կոդեքսի կիրառման տեսանկյունից, քանի որ մինչ այժմ այն չի ստացել կառավարության կողմից բավարար աջակցություն և չի հանդիսանում իրավականորեն պարտադիր:

Ֆրանսիա. Ֆրանսիան ճանաչում է կամավորական գործունեության մասնակցության երկու ձև՝ Bénévolat և Volontariat: «Bénévoles» ձևում կամավորներ են հանդիսանում վարձու աշխատողները կամ ուսանողները, որոնք կամավորական գործունեության շրջանակներում ունեն լրացուցիչ իրավունքներ: Կամավորական գործունեության մասնակցության այս ձևը, սակայն, չունի հստակ իրավական կարգավիճակ, ուստի այս կամավորները կարող են զբաղվել նաև ցանկացած այլ գործունեությամբ: «Volontaires» ձևում ներգրավվում են այն անձինք, որոնք ունեն կամավորի իրավական կարգավիճակ և նրանք զբաղվում են բացառապես կամավորական գործունեությամբ: Երկու ձևերն էլ կարգավորվում են բազմաթիվ օրենքներով: Volontairiat-ը կարգավորվում է նաև մի շարք անհատական օրենքներով, (Կամավորական գործունեությունը միություններում, Քաղաքացիական կամավորական գործունեություն, Միջազգային կամավորական գործունեությունն ընկերություններում, Կամավորական քաղաքացիական ծառայություն և այլն):

Ուկրաինա. 2011 թվականին ընդունված «Կամավորական գործունեության մասին» Ուկրաինայի օրենքը սահմանում է որոշակի գործունեություններ, որոնք համարվում են կամավորական: Վերոգրյալ օրենքը սահմանում է կամավորական կազմակերպության կողմից լիզենցիայի ստացման և լիցենզիայից զրկվելու պայմանները: Օրենքը որոշակի իրավունքներ է երաշխավորում կամավորներին, ինչպես օրինակ՝ կամավորական գործունեության արդյունքում ծագած հիվանդությունների բուժման համար տրվող փոխհատուցումների ապահովագրության իրավունք: Օրենքը համարվում է բավականին չեզոք և կամավորների համար չի պարունակում կամավորական գործունեության մեջ ներգրավվելու արդյունավետ խթաններ:

18.  Երկրում կամավորական գործունեության զարգացման մակարդակը կախված է քաղաքական, սոցիալ-տնտեսական իրավիճակից, աշխատանքի շուկայում առկա իրավիճակից, մշակութային և այլ գործոններից: 

19.  Ուսումնասիրված  երկրների փորձը ցույց է տալիս, որ օրենսդրական բազան հատուկ նշանակություն է ունենում այն դեպքերում, երբ կամավորական գործունեության համար գործնականում առկա են էական խոչընդոտներ: 

20. Հակառակ դրան՝ այն երկրներում, որտեղ կան կամավորական գործունեության ամուր ձևավորված ազգային ավանդույթներ, կամավոր աշխատանքն ու կամավորական գործունեությունը անմիջականորեն պաշտպանված են օրենքով: 

21.  Պայմանավորված կամավորի ինստիտուտի կայացման և քաղաքացիական հասարակության մեջ վերջինիս դերի բարձրացման կարևորությամբ` 1985թ. դեկտեմբերի 5-ը ճանաչվեց տնտեսական և սոցիալական զարգացմանն աջակցող կամավորների միջազգային օր, իսկ 2001թ. հայտարարվեց կամավորների միջազգային տարի:

22.  Կամավորի ինստիտուտի կայացման և քաղաքացիական հասարակության մեջ վերջինիս դերի բարձրացման մեջ մեծ դերակատարում ունեցավ ՄԱԿ-ի Գլխավոր Ասամբլեան՝ 2001թ. դեկտեմբերի 5-ին ընդունելով թիվ 56/38 բանաձևը, որում  կոչ արեց պետություններին ստեղծել համապատասխան օրենսդրական հիմք՝ ոգեշնչելով մարդկանց կամավորական գործունեություն իրականացնելու հարցում:

23.  ՄԱԿ-ի հանձնարարականներով անդամ երկրներին հանձնարարվեց կամավորական գործունեությունը ներառել իրենց սոցիալ-տնտեսական զարգացման ազգային ռազմավարություններում, բացառել ուղղակի և անուղղակի ձևով կամավորական գործունեությանը խանգարող, կամավոր աշխատանքը ոչ շահավետ ձևով ներկայացնող բոլոր խոչընդոտները, ինչպես նաև, հարգելով կամավորների լիիրավ անկախությունը` նրանց տրամադրել իրավական կարգավիճակ և պատշաճ սոցիալական պաշտպանություն: 

24.  Կամավորական գործունեության խթանման հարցում կարևոր դերակատարում ունեցավ նաև Եվրոպայի Խորհուրդը, որը ևս կոչ արեց անդամ երկրներին իրենց օրենքներից և իրավակիրառական պրակտիկայից բացառել այն բոլոր արգելքները, որոնք կարող են ուղղակի կամ անուղղակի կերպով խոչընդոտել անձանց կամավորական գործունեությամբ զբաղվելուն:

25.  Հայաստանի Հանրապետությունը, 2005թ. դեկտեմբերին վավերացնելով «Երիտասարդների անդրազգային երկարաժամկետ կամավորական ծառայության խթանման մասին» Եվրոպական կոնվենցիան, ստանձնել է կամավորությունը խթանելու և խրախուսելու  պարտավորություն:
26.  Նմանատիպ պարտավորություն է սահմանված նաև «Կամավորականությանն աջակցելու» ՄԱԿ-ի հանձնարարագրով (2002թ. hունվարի 10): 
5. Օրենքի նախագծի կառուցվածքը

27.  Կամավորական գործունեության կարգավորման ապահովման նպատակով ստորև ներկայացվում է Օրենքի նախագծի նախնական կառուցվածքը՝ հիմնական դրույթների հետևյալ տրամաբանական հաջորդականությամբ. 

1) ամրագրվում է կարգավորման առարկան,
2) տրվում է հիմնական հասկացությունների սահմանումները,

3) ամրագրվում է կարգավորվող հարաբերությունների ոլորտային սահմանափակումների շրջանակները,

4) ներկայացվում է կամավորական գործունեության հիմնական սկզբունքներն ու նպատակները,

5) տրվում են կամավորական գործունեության հիմնական ձևերը,

6) ամրագրվում է կամավորական գործունեության բնագավառի լիազորված պետական կառավարման մարմնի իրավասությունները,

7) ներկայացվում են կամավոր աշխատանքի սուբյեկտները, 

8) սահմանվում են կամավորի գործունեության հետ կապված ծախսերի փոխհատուցման կարգը և խրախուսման այլ մեխանիզմները,

9) սահմանվում է Կազմակերպության և կամավորի՝ օտարերկրյա կամավորական կազմակերպությունների հետ համագործակցության օրենսդրական հիմքերը,  

10) սահմանվում են վեճերի լուծման մեխանիզմները և պատասխանատվությունը օրենքի պահանջները խախտելու համար:

6. Օրենքի նախագծի կարգավորման առարկան

28.  Օրենքի նախագծով նախատեսվում է կարգավորել կամավորական գործունեության և կամավոր աշխատանք կատարելու հետ կապված հարաբերությունները, սահմանել կամավորական գործունեության սկզբունքները, նպատակները, ոլորտներն ու ձևերը, ինչպես նաև կամավոր աշխատանքի կազմակերպման իրավական հիմքերը:

29.  Օրենքի նախագծով ամրագրված կամավորական գործունեության և կամավոր աշխատանքի կազմակերպման սկզբունքները պետք է ելնեն կամավորի ինստիտուտի կարգավորման հիմնական նպատակներից, որոնք բերված են Հայեցակարգում:
30. Ելնելով Օրենքի նախագծի նպատակներից, սկզբունքներից և կարգավորման առարկայից` Օրենքի նախագծով առաջարկվող կարգավորումները նախատեսում են կամավորի ինստիտուտի կարգավորման լիովին նոր մոտեցումներ՝ հիմնված կամավորի ինստիտուտի զարգացման հիմնարար սկզբունքի վրա:

7. Օրենքի նախագծի մշակման ժամկետները և պատասխանատու մարմինը

31.  Հիմք ընդունելով Հայեցակարգով սահմանված հիմնադրույթները` ՀՀ աշխատանքի և սոցիալական հարցերի նախարարության կողմից կմշակվի «Կամավորական գործունեության և կամավոր աշխատանքի մասին» Հայաստանի Հանրապետության օրենքի նախագիծը, որը Հայաստանի Հանրապետության օրենսդրությամբ սահմանված կարգով կներկայացվի Հայաստանի Հանրապետության կառավարության քննարկմանը Հայեցակարգի հավանության արժանանալուց հետո վեցամսյա ժամկետում:

ՀԻՄՆԱՎՈՐՈՒՄ

««ԿԱՄԱՎՈՐԱԿԱՆ ԳՈՐԾՈՒՆԵՈՒԹՅԱՆ ԵՎ ԿԱՄԱՎՈՐ ԱՇԽԱՏԱՆՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ
	1.
	Իրավական ակտի անհրաժեշտությունը

	
	««Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգին հավանություն տալու մասին» Հայաստանի Հանրապետության կառավարության արձանագրային որոշման նախագծի ընդունման անհրաժեշտությունը պայմանավորված է կամավորական գործունեության և կամավոր աշխատանքի կազմակերպման ոլորտում առկա խնդիրների լուծման անհրաժեշտությամբ, որը նախատեսվում է իրականացնել «Կամավորական գործունեության և կամավոր աշխատանքի մասին» Հայաստանի Հանրապետության օրենքի նախագծի մշակմամբ: Նման կարգավորման պահանջն ամրագրված է ՀՀ կառավարության 2016 թվականի հոկտեմբերի 18-ի N 1060-Ա որոշման հավելվածի 1.4-րդ կետի «Սոցիալական քաղաքականություն» բաժնի 8-րդ ենթակետում, ՀՀ կառավարության 2017 թվականի հունվարի 12-ի N 122-Ն որոշման N 1 հավելվածով հաստատված ՀՀ կառավարության 2017 թվականի գործունեության միջոցառումների ծրագրի 110-րդ և N 2 հավելվածով հաստատված ՀՀ կառավարության 2017 թվականի գերակա խնդիրների ցանկի 116-րդ կետերում:

	2.
	Ընթացիկ իրավիճակը և խնդիրները

	
	Կամավորական գործունեության և կամավոր աշխատանքի հետ կապված հարաբերությունները որոշակիորեն կարգավորված են Հայաստանի Հանրապետության օրենսդրությամբ: 
Սակայն, անհրաժեշտ է նշել, որ դեռևս առկա են օրենքով կարգավորման ենթակա խնդիրներ, որոնք կարող են խոչընդոտել ոլորտի կայացմանն ու հետագա զարգացմանը:  Մասնավորապես, դրանցից կարելի է առանձնացնել հետևյալ հիմնականները.

1) կամավորական աշխատանքը անօրինական կամ վարձու աշխատողի աշխատանքից տարանջատելու ոչ լիարժեք իրավական կարգավորումները,

2) կամավորի և կամավորներ ներգրավելու իրավասություն ունեցող կազմակերպությունների միջև փոխհարաբերությունների պայմանագրային կարգավորման բացակայությունը,
3) կամավորի գործունեության հետ կապված ծախսերի (ճանապարհածախս, օրապահիկ, գիշերակաց, գործուղման վճար, արտահագուստ և այլ) փոխհատուցման մեխանիզմների ամբողջական կարգավորման բացակայությունը,

4) կամավոր և օգնություն ցուցաբերելու նպատակով կատարված  աշխատանքները միմյանցից տարանջատելու մեխանիզմների բացակայությունը,

5) կամավոր աշխատանքներում քաղաքացիական հասարակության առավել լայն շրջանակների ներգրավման խթանիչ մեխանիզմների բացակայությունը,

6) կամավորական գործունեությունից բխող հնարավոր ռիսկերի ապահովագրման մեխանիզմների բացակայությունը, այդ թվում` կամավոր աշխատանքում դժբախտ դեպքերից ապահովագրություն, կամավորի պատասխանատվության ապահովագրություն կամավորի օգնության կարիք ունեցողի նկատմամբ,
7) կամավորներ ներգրավելու իրավասություն ունեցող կազմակերպության և կամավորի հիմնական իրավունքների և պարտականությունների ամրագրման բացակայությունը, ինչպես միմյանց, այնպես էլ կամավորի օգնության կարիք ունեցողի նկատմամբ:

	3.
	Տվյալ բնագավառում իրականացվող քաղաքականությունը

	
	Կամավորական գործունեության և կամավոր աշխատանքի հետ կապված որոշ հարաբերություններ կարգավորված են «Բարեգործության մասին» Հայաստանի Հանրապետության օրենքով: Մասնավորապես, վերջինովս սահմանված են «կամավոր» հասկացությունը, կամավորներ ներգրավելու իրավասություն ունեցող կազմակերպությունների շրջանակը, ինչպես նաև կամավորների աշխատանքի կարգավորման վերաբերյալ որոշ դրույթներ:

ՀՀ աշխատանքային օրենսգրքի 102-րդ հոդվածի 2-րդ մասով սահմանված է, որ կամավոր աշխատանքը և օգնություն ցուցաբերելու նպատակով կատարված աշխատանքը չեն կարող համարվել անօրինական:
         Սակայն, ոլորտի ոչ ամբողջական կարգավորումն ու դրանում առկա մի շարք խնդիրները խոչընդոտում են ոլորտի կայացմանն ու հետագա զարգացմանը՝ պահանջելով համապատասխան լուծումներ:

	4.
	Կարգավորման նպատակը և բնույթը

	
	«Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգի նպատակը կամավորական գործունեության և կամավոր աշխատանքի հետ կապված հարաբերությունների՝ օրենքով կարգավորման ենթակա հիմքերի և ուղղությունների ամբողջական ամրագրումն է: 

Կամավորական գործունեության և կամավոր աշխատանքի կազմակերպման ոլորտում առկա խնդիրների լուծման նպատակով հայեցակարգի նախագծով նախատեսվում է «Կամավորական գործունեության և կամավոր աշխատանքի մասին» Հայաստանի Հանրապետության օրենքի նախագծի մշակում, որով կսահմանվեն կամավորական աշխատանքը անօրինական կամ վարձու աշխատողի աշխատանքից տարանջատելու մեխանիզմները, կապահովվեն կամավորի ինստիտուտի կայացման և զարգացման, կամավոր աշխատանքների խթանման, քաղաքացիական հասարակության կյանքում վերջինիս դերի բարձրացման նախապայմանները:

	5.
	Նախագծի մշակման գործընթացում ներգրավված ինստիտուտները և անձինք

	
	Հայեցակարգի նախագիծը մշակվել է ՀՀ աշխատանքի և սոցիալական հարցերի նախարարության կողմից:

	6.
	Ակնկալվող արդյունքը

	
	Հայեցակարգի նախագծի ընդունումը կբերի կամավորական գործունեության և կամավոր աշխատանքի ամբողջական օրենսդրական կարգավորման համապատասխան հիմքեր և ուղղությունների ամբողջական ամրագրման՝ ըստ որի կմշակվի «Կամավորական գործունեության և կամավոր աշխատանքի մասին» Հայաստանի Հանրապետության օրենքի նախագիծը:


ՏԵՂԵԿԱՆՔ

««ԿԱՄԱՎՈՐԱԿԱՆ ԳՈՐԾՈՒՆԵՈՒԹՅԱՆ ԵՎ ԿԱՄԱՎՈՐ ԱՇԽԱՏԱՆՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. ««Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգին հավանություն տալու մասին» Հայաստանի Հանրապետության կառավարության արձանագրային որոշումն ընդունվելուց հետո կմշակվի և Հայաստանի Հանրապետության կառավարության քննարկմանը կներկայացվի «Կամավորական գործունեության և կամավոր աշխատանքի մասին» Հայաստանի Հանրապետության օրենքի նախագիծը:
2. ««Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգին հավանություն տալու մասին» Հայաստանի Հանրապետության կառավարության արձանագրային որոշման նախագիծը չի հակասում միջազգային պայմանագրերով Հայաստանի Հանրապետության ստանձնած պարտավորություններին:
ՏԵՂԵԿԱՆՔ
««ԿԱՄԱՎՈՐԱԿԱՆ ԳՈՐԾՈՒՆԵՈՒԹՅԱՆ ԵՎ ԿԱՄԱՎՈՐ ԱՇԽԱՏԱՆՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
««Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգին հավանություն տալու մասին» Հայաստանի Հանրապետության կառավարության արձանագրային որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում եկամուտների և ծախսերի ավելացումներ կամ նվազեցումներ չեն լինի:

Ա Մ Փ Ո Փ Ա Թ Ե Ր Թ
««ԿԱՄԱՎՈՐԱԿԱՆ ԳՈՐԾՈՒՆԵՈՒԹՅԱՆ ԵՎ ԿԱՄԱՎՈՐ ԱՇԽԱՏԱՆՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ (ԱՅՍՈՒՀԵՏ`  (ՆԱԽԱԳԻԾ) ՎԵՐԱԲԵՐՅԱԼ ՀՀ ՍՓՅՈՒՌՔԻ, ՀՀ ԷՆԵՐԳԵՏԻԿ ԵՆԹԱԿԱՌՈՒՑՎԱԾՔՆԵՐԻ ԵՎ ԲՆԱԿԱՆ ՊԱՇԱՐՆԵՐԻ, ՀՀ ԲՆԱՊԱՀՊԱՆՈՒԹՅԱՆ, ՀՀ ԱՐՏԱՔԻՆ ԳՈՐԾԵՐԻ, ՀՀ ՏՆՏԵՍԱԿԱՆ ԶԱՐԳԱՑՄԱՆ ԵՎ ՆԵՐԴՐՈՒՄՆԵՐԻ, ՀՀ ԳՅՈՒՂԱՏՆՏԵՍՈՒԹՅԱՆ, ՀՀ ԱՌՈՂՋԱՊԱՀՈՒԹՅԱՆ, ՀՀ ՖԻՆԱՆՍՆԵՐԻ, ՀՀ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԶԱՐԳԱՑՄԱՆ, ՀՀ ԱՐՏԱԿԱՐԳ ԻՐԱՎԻՃԱԿՆԵՐԻ, ՀՀ ՍՊՈՐՏԻ ԵՎ ԵՐԻՏԱՍԱՐԴՈՒԹՅԱՆ ՀԱՐՑԵՐԻ, ՀՀ ՄՇԱԿՈՒՅԹԻ, ՀՀ ԿՐԹՈՒԹՅԱՆ ԵՎ ԳԻՏՈՒԹՅԱՆ ՆԱԽԱՐԱՐՈՒԹՅՈՒՆՆԵՐԻ, ՀՀ ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ, ՀԱՅԱՍՏԱՆԻ ԱՐՀՄԻՈՒԹՅՈՒՆՆԵՐԻ ԿՈՆՖԵԴԵՐԱՑԻԱՅԻ, ՀԱՅԱՍՏԱՆԻ ԳՈՐԾԱՏՈՒՆԵՐԻ ՀԱՆՐԱՊԵՏԱԿԱՆ ՄԻՈՒԹՅԱՆ ԱՌԱՋԱՐԿՈՒԹՅՈՒՆՆԵՐԻ ԵՎ ԴԻՏՈՂՈՒԹՅՈՒՆՆԵՐԻ ԵՎ ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅԱՆ
	N
	Առաջարկության հեղինակը, գրության ամսաթիվը, գրության համարը
	Առաջարկության բովանդակությունը
	Եզրակացությունը
	Կատարված փոփոխությունը

	1.
	ՀՀ սփյուռքի նախարարություն

07.11.2016թ.N 01/16.1/2196-16 գրություն


	Դիտողություններ և առաջարկություններ չունի:
	
	

	2.
	ՀՀ Էներգետիկ ենթակառուցվածքների և բնական պաշարների նախարարություն

07.11.2016թ.N 01/13/5743-16 գրություն


	Առաջարկություններ և դիտողություններ չունի:


	
	

	3.
	ՀՀ բնապահպանության նախարարություն
09.11.2016թ. N 1/04.3/12320-16 գրություն


	Հայեցակարգի նախագծի 41-րդ կետի 9-րդ ենթակետում «շրջակա միջավայրի և կենդանիների պաշտպանությանն ուղղված աշխատանքները» բառերը փոխարինել «շրջակա միջավայրի և կենսաբազմազանության պահպանության, պաշտպանության և վերարտադրությանն ուղղված աշխատանքները» բառերով:
	Ընդունվել է ի գիտություն:
	Համապատասխան կետը հանվել է:

	4.
	ՀՀ արտաքին գործերի նախարարութուն
09.11.2016թ. N 1111/2126615-16 գրություն


	Դիտողություններ և առաջարկություններ չունի:
	
	

	5.
	ՀՀ տնտեսական զարգացման և ներդրումների նախարարություն
09.11.2016թ. N 04/10.4/9378-16 գրություն


	Նախագծի 52-րդ կետի 6-րդ ենթակետը շարադրել հետևյալ խմբագրությամբ.

«6) իր աշխատանքի հետևանքով պատճառված նյութական վնասը հատուցել պայմանագրով սահմանված ծավալով, եթե կամավորական կազմակերպությունը կամավորին տեղեկացրել է կատարվող աշխատանքների առանձնահատկությունների մասին, եթե առկա է իր մեղքը կամ պայմանագրով այլ բան նախատեսված չէ,»:
	Ընդունվել է ի գիտություն:
	Համապատասխան կետը հանվել է:

	6.
	ՀՀ գյուղատնտեսության նախարարություն

10.11.2016թ. N ԻԱ/ՀԾ-2/8659-16 գրություն


	Սկզբունքային բնույթի առաջարկություններ չկան: Միաժամանակ, առաջարկվում է Նախագծի հավելվածի 41-րդ կետի 11-րդ ենթակետը «իրավական»  բառից առաջ լրացնել «մասնագիտական և» բառերով, 48-րդ կետը լրացնել «,որը չպետք է վնասի նրանց առողջությանն ու բարոյա-կանությանը, ինչպես նաև չպետք է խոչընդոտի կրթությանն ու անվտանգությանը:», իսկ 61-րդ կետի 2-րդ ենթակետը` «հեռախոսահամարը և էլեկտրոնային հասցեն» բառերով:
	Ընդունվել է ի գիտություն:
	Համապատասխան կետը հանվել է:

	7.
	ՀՀ առողջապահության նախարարություն

10.11.2016թ. N ԼԱ/11.2/12315-16 գրություն


	1. Նախագծի 41-րդ կետը սահմանելով կամավորական գործունեության հիմնական ոլորտները` 2-րդ ենթակետով նախատեսում է, որ կամավորական գործունեության հիմնական ոլորտն է առողջապահությունը, մայրության և մանկության պաշտպանությունը:
Վերոգրյալի վերաբերյալ հարկ ենք համարում նշել, որ առողջապահությունը որպես այդպիսին շատ լայն հասկացություն է և իր մեջ ներառում է մի շարք համալիր միջոցառումներ, ինչպիսիք են օրինակ բժշկական օգնությունն ու սպասարկումը, սանիտարահամաճարակային անվտանգության ապահովումը, աշխատանքի անվտանգ պայմանների ապահովումը, մայրության և մանկության պաշտպանությունը, շրջակա միջավայրի պաշտպանությունը և այլն: Ուստի առաջարկում ենք «Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգում, ինչպես նաև հետագայում` օրենքի նախագծում առավել հստակեցնել առողջապահությունը որպես կամավորական գործունեության հիմնական ոլորտ հասկացությունը:

2. «Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգում և օրենքի նախագծում առաջարկում ենք հաշվի առնել նաև այն, որ բժշկական օգնության ու սպասարկման իրականացումը լիցենզավորման ենթակա գործունեություն է, ուստի առողջապահության բնագավառում բժշկական օգնություն ու սպասարկում կամավոր հիմունքներով կարող են իրականացնել համապատասխան լիցենզիա ունեցող իրավաբանական անձինք կամ անհատ ձեռնարկատերերը կամ որպես բուժաշխատող` մասնագիտական գործունեություն իրականացնող ու դրա համար համապատասխան մասնագիտական կրթություն, որակավորում, մասնագիտացում և նախատեսված շարունակական մասնագիտական զարգացման հավաստագիր ունեցող ֆիզիկական անձինք:

3. Նախագծի հավելվածի 19-րդ գլխի 54-րդ կետի 4-րդ ենթակետում ապահովել կամավորների աշխատանքի անվտանգության պահպանման նորմերը» բառերից հետո առաջարկում ենք ավելացնել Հայաստանի Հանրապետության աշխատանքային օրենսգրքի, աշխատանքային իրավունքի նորմեր պարունակող այլ իրավական ակտերի պահանջներին համապատասխան» բառերը:
	1. Ընդունվել է ի գիտություն:

2. Ընդունվել է ի գիտություն:

3. Ընդունվել է ի գիտություն:
	1. Համապատասխան կետը հանվել է:

2. Համապատասխան կետը հանվել է:

3. Համապատասխան կետը հանվել է:

	8.
	ՀՀ ֆինանսների նախարարություն

11.11.2016թ. N 01/11-1/25330-16 գրություն
	Դիտողություններ և առաջարկություններ չունենք:


	
	

	9.
	ՀՀ մարդու իրավունքների պաշտպան

11.11.2016թ. N01/13/2850-16 գրություն
	Նկատառումներ չկան:
	
	

	10.


	ՀՀ տարածքային կառավարման և զարգացման նախարարություն

11.11.2016թ. N 01/21/4848-16 գրություն


	1. Թեև հայեցակարգում տեղ գտած դրույթների հաշվառմամբ պետք է կարծել, որ դրանով առաջիկայում հող է նախապատրաստվում «Կամավորական գործունեության և կամավոր աշխատանքի մասին» ՀՀ օրենքի ընդունման համար, սակայն միևնույն ժամանակ հայեցակարգի դիտարկմամբ պետք է փաստել, որ այն դրանում տեղ գտած մի շարք դրույթների ուժով փաստացի կարելի է նույնացնել հենց այն օրենքի նախագծի հետ, որն առաջիկայում նախատեսվում է մշակել: Նման տպավորության ձևավորման համար պայմաններ են ստեղծում հայեցակարգի տեքստում տեղ գտած մի շարք դրույթներ, որոնք իրենց էությամբ բնորոշ են իրավական ակտերին, որպիսին հայեցակարգը փաստացի չի հանդիսանում: Այս առումով, մասնավորապես, հատկանշական է, որ կամավորի և կազմակերպությունների իրավունքների ու պարտականությունների մասին դրույթները ենթակա են կարգավորման օրենքով և ոչ մի կերպ հայեցակարգով: Այս դիտարկումն, ի դեպ, համահունչ է և բխում է «Իրավական ակտերի մասին» ՀՀ օրենքի 9-րդ հոդվածի 4-րդ մասի 1-ին և 2-րդ կետերի պահանջներից, համաձայն որոնց ֆիզիկական և իրավաբանական անձանց իրավունքներն իրականացնելու և պաշտպանելու պայմանները և կարգը, ֆիզիկական և իրավաբանական անձանց իրավունքների և ազատությունների սահմանափակումները, նրանց պարտականությունները կարող են սահմանվել բացառապես օրենքով:

Հայեցակարգի տեքստից նմանօրինակ դրույթների բացառումն օբյեկտիվ անհրաժեշտություն է ոչ միայն «Իրավական ակտերի մասին» ՀՀ օրենքում առկա իրավակարգավորումների, այլ նաև հետագայում հայեցակարգի և օրենքի միջև կոլիզիոն բախումները բացառելու տեսանկյունից, քանի որ բացառված չէ իրավիճակը, որ ապագայում, երբ շրջանառության մեջ դրվի օրենքի նախագիծը, նույն հարցի իրավակարգավորումը օրենքը և հայեցակարգը սուբյեկտիվ գործոններով պայմանավորված, կիրականացնեն միմյանց միջև հակասություններ ստեղծելով:
2. Հայեցակարգով նախատեսվում է իրականացնել կամավորների հաշվառում, ինչից զատ նախատեսվում է  ներդնել կամավորների հաշվառման մատյանների գաղափարը: Հայեցակարգում բավարար չափով բացահայտված չէ կամավորների հաշվառման անհրաժեշտությունը և այն, թե ինչ իրավական հետևանքներ պետք է առաջացնի այդ հաշվառումը ինչպես կազմակերպության, այնպես էլ կամավորի համար: Ավելորդ չէ նշել, որ պետք է կարևորություն տրվի իր վերաբերյալ հաշվառումներ կատարված լինելու՝ անձի տեղեկացվածության և նրա համաձայնությունը ստանալու խնդրին, ինչին դատելով հայեցակարգից կարևորություն չի տրվել:

Բացի այդ հաշվառման տեսանկյունից խնդրահարույց է թվում հետևյալ հանգամանքը, մասնավորապես հայեցակարգի 43-րդ կետը նախատեսում է կամավոր աշխատանքի երկու ձև՝ անհատական կամավոր և կազմակերպության միջոցով կատարվող կամավոր աշխատանք: Եթե կազմակերպության միջոցով կատարվող աշխատանքի պարագայում հաշվառումներ կատարելու մեխանիզմները բավարար չափով հստակեցված ու կանխատեսելի են, ապա հասկանալի չէ, թե կամավորական աշխատանքը անհատական նախաձեռնության կամ ինքնաբուխ կերպով իրականացվելու դեպքում, ով և ինչ կերպ պետք է իրականացնի այդ կամավորների հաշվառումը: Նշվածից զատ պարզ չէ, թե  նման դեպքերում կամավոր աշխատանքի պայմանագիրը կամավորի և ում միջև պետք է կնքվի:
3. «Իրավական ակտերի մասին» ՀՀ օրենքի 27-րդ հոդվածի 2-րդ մասի վերլուծությամբ պետք է փաստել, որ հայեցակարգերը նախագիծը մշակող մարմնի կողմից կարող են պատրաստվել ծավալով կամ կարևորությամբ նշանակալից օրենքի կամ նորմատիվ իրավական այլ ակտի մշակման աշխատանքների սկզբում, այսինքն որպես հայեցակարգերի պատրաստման կարևորագույն նախապայման օրենքը դիտում է  ծավալով կամ կարևորությամբ նշանակալից օրենքի կամ նորմատիվ իրավական այլ ակտի ընդունման անհրաժեշտությունը: Թեև անհնար է ժխտել բոլոր այն հարցերի կարևորությունը, որոնք առաջիկայում պետք է ենթարկվեն իրավական համակարգման, սակայն միևնույն ժամանակ հայեցակարգի վերլուծությունը չի բերում անվերապահ այն համոզման, թե իրավական ակտը, որի ընդունումը պետք է հետևի սույն հայեցակարգին, ծավալով մեծ է կամ իր կարևորությամբ նշանակալից: Ամեն դեպքում փաստ է, որ ակնկալվող իրավական ակտն օրենսգիրք չէ, ինչի կապակցությամբ լրացուցիչ հիմնավորման անհրաժեշտություն ունի հայեցակարգի ընդունման անհրաժեշտությունը: Նման պայմաններում թերևս առավել արդյունավետ է թվում անմիջականորեն օրենքի նախագծի մշակումն ու դրա շրջանառության մեջ դնելը, հատկապես, որ հայեցակարգի տեքստն, ինչպես արդեն նշվեց վերը, պարունակում է դրույթներ, որոնք պարզապես կարող են հայեցակարգի կառուցվածքից փոխանցվել օրենքի նախագծի կառուցվածք:
	1. Ընդունվել է:
2. Ընդունվել է ի գիտություն:

3. Ընդունվել է ի գիտություն: 


	1. Համապատասխան կետերը հանվել են:
2. Համապատասխան կետերը հանվել են: 

3. Կարևորելով կամավորի ինստիտուտի օրենսդրական համապարփակ կարգավորման անհրաժեշտությունը, ինչպես նաև հիմք ընդունելով քաղաքացիական հասարակությունում ներկա զարգացումներն ու մարտահրավերները՝ դեռևս 2006թ., ապա նաև 2010թ. մշակվել և շրջանառության մեջ են դրվել «Կամավոր աշխատանքի մասին» ՀՀ օրենքի նախագծեր: Շահագրգիռ քննարկումների ընթացքում տարբեր կարծիքների ձևավորման արդյունքում  նախագիծը հանվել է շրջանառությունից: Մյուս կողմից, միջազգային փորձի ուսումնասիրությունը ցույց է տալիս երկրների կողմից կամավորական ինստիտուտի կարգավորման տարբեր մոտեցումներ՝ սկսած ազատականից մինչև խիստ կարգավորումներ: Յուրաքանչյուր երկիր, ելնելով իր ազգային առանձնահատկություններից և կարգավորման նպատակադրումներից, ներդնում է իր մոդելը: Կարգավորման շրջանակները վերաբերում է հասարակական, այդ թվում՝ բարեգործական կազմակերպությունների գործունեությանը, ինչպես նաև պետական կառավարման գրեթե բոլոր մարմինների գործունեության ոլորտներին: Բնականաբար, նպատակահարմար է գտնվել Կամավորական գործունեության և կամավոր աշխատանքի մասին ՀՀ օրենքով կարգավորման առարկան, հիմնական դրույթները, մինչև համապարփակ իրավական ակտի նախագծի մշակումը, քննարկել և հնարավորինս համաձայնեցնել պետական և հասարակական շահագրգիռ կազմակերպությունների հետ: 

	11.
	ՀՀ արտակարգ իրավիճակների նախարարություն

11.11.2016թ. N 1/06.2/12996-16 գրություն


	1. «Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգին հավանություն տալու մասին» Հայաստանի Հանրապետության կառավարության արձանագրային որոշման նախագծի (այսուհետ՝ նախագիծ) 16-րդ կետում լրացնել հետևյալ բովանդակությամբ նոր ենթակետ`

«Կամավորի ներուժի` ըստ ոլորտների նպատակային օգտագործում».:
2. Նախագծի 31-րդ կետն անհրաժեշտ է շարադրել այնպիսի խմբագրությամբ, որ կամավորը հնարավորություն ունենա աշխատանք կատարելու ոչ միայն ուսումից կամ իր աշխատանքից ազատ ժամանակ, այլև իր հիմնական աշխատաժամանակի ընթացքում, քանզի  համաձայն «Փրկարար ուժերի և փրկարարի կարգավիճակի մասին» ՀՀ օրենքի կամավոր փրկարարը կարող է և իրավունք ունի թողնել իր աշխատանքը և մասնակցել հրդեհաշիջման ու մարդու և գույքի փրկությանն ուղղված այլ աշխատանքներին:

3. Նախագծի 39-րդ կետի 1-ին ենթակետում «կամքի» բառից հետո լրացնել «դրսևորման» բառը:
4. Նախագծի 39-րդ կետի 1-ին ենթակետում «իրավահավասարություն» բառից առաջ լրացնել «հրապարակայնությունն,» բառը:
5. Նախագծի 10-րդ բաժինը, 40-րդ կետից առաջ, լրացնել հետևյալ խմբագրությամբ նոր կետով.

«Կամավորական գործունեության շարժառիթներ պետք է հանդիսանան` բարոյական համոզմունքները, հաղորդակցման, ակտիվության, սեփական ընդունակություններն իրացնելու, հանրորեն ճանաչվելու պահանջմունքները, նոր մասնագիտություն ձեռք բերելու, սեփական փորձը ուրիշներին փոխանցելու ցանկությունները:».

6. Նախագծի 40-րդ կետը լրացնել հետևյալ բովանդակությամբ նոր` 8-րդ և 9-րդ ենթակետերով`

«8) պետության անվտանգությանը և պաշտպանությանն ուղղված միջոցառումներին աջակցություն ու մասնակցություն` կամավորական աշխատանքների իրականացման միջոցով,

9) արտակարգ իրավիճակների կանխման, հնարավոր հետևանքների նվազեցման և վերացման աշխատանքներին, քաղաքացիական պաշտպանության միջոցառումներին աջակցությունը, կամավոր փրկարարական աշխատանքների իրականացումը:».
7. Նախագծի 41-րդ կետի 3-րդ ենթակետը շարադրել հետևյալ նոր խմբագրությամբ՝
արտակարգ իրավիճակներում բնակչության պաշտպանությունը, քաղաքացիական պաշտպանությունը և տարածքային պաշտպանությունը,»,
  8. Նախագծի 41-րդ կետում  լրացնել հետևյալ բովանդակությամբ նոր ենթակետ`

«պետության անվտանգությունը և պաշտպանունակությունը:».
9.  Նախագծի 45-րդ կետից առաջ լրացնել կամավորական կազմակերպության կազմակերպաիրավական կարգավիճակը բնորոշող կետ` ամրագրելով, որ այն կարող է ստեղծվել հասարակական կազմակերպության, հիմնադրամի կամ այլ ձևով:
	1. Ընդունվել է ի գիտություն: 

2. Ընդունվել է ի գիտություն: 

3. Ընդունվել է ի գիտություն:
4. Ընդունվել է ի գիտություն:
5. Ընդունվել է ի գիտություն:
6. Ընդունվել է ի գիտություն: 
7. Ընդունվել է ի գիտություն: 
8. Ընդունվել է ի գիտություն:
9. Ընդունվել է ի գիտություն:
	1. Համապատասխան կետը հանվել է:

2. Համապատասխան կետը հանվել է:

3. Համապատասխան կետը հանվել է:

4. Համապատասխան կետը հանվել է:

5. Համապատասխան կետը հանվել է:

6. Համապատասխան կետը հանվել է:

7. Համապատասխան կետը հանվել է:

8. Համապատասխան կետը հանվել է:

9. Համապատասխան կետը հանվել է:



	12.
	ՀՀ սպորտի և երիտասարդության հարցերի նախարարություն

11.11.2016թ. N 1/07/1358-16 գրություն

	Առաջարկություններ չունի:


	
	

	13.
	ՀՀ մշակույթի նախարարություն

11.11.2016թ. N 01/3.1/5653-16 գրություն


	Դիտողություններ և առաջարկություններ չունի:
	
	

	14.
	Հայաստանի արհմիությունների կոնֆեդերացիա

15.11.2016թ. N 05-01/23 գրություն


	1. Հայեցակարգի 39-րդ կետը լրացնել 8-րդ ենթակետով նոր խմբագրությամբ.

«Ազգային ավանդույթներով ձևավորված սովորույթների կիրառումը»:

2. 43-րդ կետի 1-ին ենթակետը «անհատական» բառից հետո ավելացնել «կամ խմբի կողմից կատարվող» բառակապակցությունը:

3. 51-րդ կետը լրացնել նոր ենթակետով հետևյալ բովանդակությամբ.

«Պահանջել նյութական վնասի հատուցում կազմակերպության վնասի համար»:

4. 58-րդ կետի 8-րդ ենթակետը հանել տեքստից, քանի որ 5-րդ և 6-րդ ենթակետերով սահմանված է աշխատանքները սկսելու և ավարտելու ժամկետները:

5. Սույն կետը լրացնել 11 ենթակետով նոր խմբագրությամբ «Աշխատաժամանակի ռեժիմը»:

6. Սույն կետը լրացնել 12-րդ ենթակետով հետևյալ խմբագրությամբ. «կողմերի տվյալները և ստորագրությունները»:
	1. Ընդունվել է ի գիտություն: 
2. Ընդունվել է ի գիտություն:
3. Ընդունվել է ի գիտություն: 
4. Ընդունվել է ի գիտություն:
5. Ընդունվել է ի գիտություն:
6. Ընդունվել է ի գիտություն:


	1. Համապատասխան կետը հանվել է:

2. Համապատասխան կետը հանվել է:

3. Համապատասխան կետը հանվել է:

4. Համապատասխան կետը հանվել է:

5. Համապատասխան կետը հանվել է:

6. Համապատասխան կետը հանվել է:



	15.
	ՀՀ կրթության և գիտության նախարարություն

18.11.2016թ. N 01/10/14590-16 գրություն


	Առաջարկություններ չունի:
	
	

	16.
	Հայաստանի գործատուների

հանրապետական միություն

17.11.2016թ. N 101 գրություն


	«Կամավորական գործունեության և կամավոր աշխատանքի մասին» ՀՀ օրենքի հայեցակարգին տալիս ենք մեր հավանությունը, միաժամանակ առաջարկում ենք 6-րդ բաժնի 27-րդ կետի 7-րդ ենթակետում նշել կամավորական գործունեության վերաբերյալ կամավորական առաջնահերթությունները, այն է՝ տարիքային, մասնագիտական, համայնքային խնդիրների տեսանկյունից՝ ցածր գրավչության առումով, զբաղվածության տեսանկյունից և այլն:

Բաժին 8, կետ 36-ի վերաբերյալ անհրաժեշտ է հստակեցնել արդյոք կամավորական գործողությունը կամավորների կողմից չի առաջացնի ոլորտում գործող գործարարության նկատմամբ արհեստական մրցակցություն:
	1. Ընդունվել է ի գիտություն:

2. Ընդունվել է ի գիտություն:


	1. Համապատասխան կետը հանվել է:

2. Համապատասխան կետը հանվել է:



	17.
	ՀՀ արդարադատության նախարարություն

06.12.2016թ. N 01/16132-16 գրություն
	1.«Կամավորական գործունեության և կամավոր աշխատանքի մասին» Հայաստանի Հանրապետության օրենքի հայեցակարգին հավանություն տալու մասին» Հայաստանի Հանրապետության կառավարության արձանագրային որոշման նախագծի (այսուհետ` Նախագիծ) 40-րդ կետի 4-րդ ենթակետում «ցանկությունները» բառից հետո անհրաժեշտ է լրացնել «և այլն» բառերը, քանի որ բազմաթիվ հանգամանքներով պայմանավորված` անձանց մոտ կարող են առաջանալ կամավորական գործունեությամբ զբավելու այլ շարժառիթներ ևս, ուստի շարժառիթների սպառիչ ցանկ նախատեսել հնարավոր չէ:

2. Նախագծի 43-րդ կետում «օրենսդրությամբ» բառն անհրաժեշտ է փոխարինել «օրենքով» բառով` հիմք ընդունելով «Իրավական ակտերի մասին» ՀՀ օրենքի 9-րդ հոդվածի 4-րդ մասի 2-րդ կետի դրույթները, համաձայն որոնց` ֆիզիկական և իրավաբանական անձանց իրավունքները և ազատությունները սահմանափակվում են բացառապես Հայաստանի Հանրապետության օրենքներով: 
3.Նախագծի 15-րդ բաժնում անդրադառնալով կամավորական աշխատանքի սուբյեկտներին անհրաժեշտ է նկատի ունենալ ՀՀ Քաղաքացիական օրենսգրքի 24-րդ հոդվածը` մասնավորապես անչափահասի էմանսիպացիային վերաբերող դրույթները, այդպիսով անդրադառնալով մինչև տասնութ տարին լրանալը լրիվ գործունակություն ձեռք բերած անչափահասի կողմից կամավորական գործունեությամբ զբաղվելու հնարավոր տարբերակների/ ձևերի/ հարցին:

4.Նախագծի 27-րդ կետը հակասության մեջ է գտնվում Նախագծի 45-րդ կետի հետ:  Մասնավորապես, 27-րդ կետի 9-րդ ենթակետում օգտագործված են «կամավորների հաշվառում», իսկ 45-րդ կետի 5-րդ ենթակետում` «կամավորների գրանցում» ձևակերպումները, ուստի անհրաժեշտ է հստակեցնել նշված եզրույթների օգտագործումը:

5. Նախագծի 5-րդ բաժնում, հիշատակելով միջազգային փորձը, նշված են այն երկրները, որտեղ կարգավորված են կամավորական աշխատանքի բնագավառի հարաբերությունները: Մինչդեռ, անհրաժեշտ է հստակ վերլուծել տարբեր երկրներում գոյություն ունեցող կարգավորումները, մատնանշելով նշված երկրներից յուրաքանչյուրում առկա` ինչպես դրական, այնպես էլ` բացասական կարգավորումները, դրանց առանձնահատկությունները: Այդպիսով, այդ կարգավորումների համակողմանի վերլուծության և մեր երկրի քաղաքական, սոցիալ-տնտեսական, աշխատանքի շուկայի իրավիճակի, մշակութային և այլ գործոնների հաշվառման և համադրման արդյունքում վեր հանել կամավորական աշխատանքի հարաբերությունների` արդյունավետության տեսանկյունից Հայաստանի Հանրապետության համար առավել կիրառելի իրավական կարգավորման տարբերակը:

6. Նախագծի 67-րդ կետում «62» թիվն անհրաժեշտ է փոխարինել «63» թվով, քանի որ կամավորների հաշվառման մատյանում ներառվող տեղեկությունների ցանկը նշված է Նախագծի 63-րդ կետում:

7. Նախագծի 72-րդ կետում «ընդունումից» բառն անհրաժեշտ է փոխարինել «հավանության արժանանալուց» բառերով, նկատի ունենալով այն հանգամանքը, որ ` ՀՀ կառավարության արձանագրային որոշումը ոչ թե ընդունվում` այլ հավանության է արժանանում:      
	1. Ընդունվել է ի գիտություն:

2. Ընդունվել է ի գիտություն:

3. Ընդունվել է ի գիտություն:

4. Ընդունվել է ի գիտություն:

5. Ընդունվել է:
6. Ընդունվել է ի գիտություն:

7. Ընդունվել է:


	1. Համապատասխան կետը հանվել է:

2. Համապատասխան կետը հանվել է:

3. Համապատասխան կետը հանվել է:

4. Համապատասխան կետը հանվել է:

5. Համակողմանի ուսումնասիրվել և ներկայացվել են մի շարք երկրներում (ԱՄՆ, Շվեդիա, Մեծ Բրիտանիա, Ֆրանսիա, Ուկրաինա) կամավորական գործունեության իրականացման առանձնահատկությունները, կարգավորումներն ու սովորույթները:

6. Համապատասխան կետը հանվել է:

7. Նախագծի լրամշակված տարբերակի 31-րդ կետը խմբագրվել է:



	18.
	Հանրապետական եռակողմ հանձնաժողով
	Հանրապետական եռակողմ հանձնաժողովի 10.02.2017թ. նիստի ընթացքում ՀՀ առողջապահության նախարարության ներկայացուցչի կողմից առաջարկվել է խմբագրել նախագծի 11-րդ բաժնի վերնագիրն ու 42-րդ կետն այնպես, որ առողջապահության մասով կիրառելի լինի «բնագավառ», այլ ոչ թե «ոլորտ» բառը: Առաջարկվել է նաև 42-րդ կետի 2-րդ ենթակետից հանել «այդ թվում՝» բառերը:   
	Ընդունվել է գիտություն:
	Համապատասխան կետը հանվել է:










